
YB Dr. Xavier Jayakumar, Menteri Air, Tanah dan Sumber Asli telah
mengadakan Lawatan Kerja ke Negeri Kedah Darul Aman bertujuan
bagi memantau pelaksanaan projek Rancangan Tebatan Banjir
(RTB) Sungai Kedah/ Sungai Anak Bukit, Alor Star, Kedah pada hari
ini. Turut hadir dalam lawatan tersebut adalah YBhg. Dato’ Dr. Tan
Yew Chong, Ketua Setiausaha, Kementerian Air, Tanah dan Sumber
Asli (KATS) dan pegawai pegawai daripada Jabatan Pengairan dan
Saliran (JPS).

Lembangan Sungai Kedah merupakan lembangan sungai utama di
Utara Negeri Kedah. Dengan keluasan 3,605 kilometer perseqi,
Sungai Kedah menjadi sumber utama bagi bekalan air untuk
pengairan pertanian dan juga keperluan domestik dengan melalui

dua buah empangan iaitu Pedu dan Ahning di sebelah hulunya.



Faktor pembangunan yang pesat dan hujan lebat di dalam kawasan
tadahan ini telah menyebabkan kejadian banjir kerap berlaku
terutama di kawasan bandar Alor Star. Fenomena ini berlaku hampir
setiap tahun dan telah mengakibatkan jumlah kehilangan nyawa dan

kerosakan harta benda yang tinggi.

Kejadian banjir besar pada tahun 2010 telah menyebabkan 45,954
mangsa banjir berpindah ke pusat pemindahan banjir. Kawasan yang
terjejas teruk adalah di kawasan berdekatan sungai , Bandar Jitra
dan Bandaraya Alor Setar. Sehubungan itu, Kerajaan Persekutuan
telah bersetuju untuk melaksanakan Rancangan Tebatan Banjir
(RTB) Sungai Kedah/Anak Bukit bagi mengurangkan kejadian

banjir dan masalah berkaitan dengannya.

Pelaksanaan projek ini terbahagi kepada 3 pakej. Pakej 1 adalah
Menaiktaraf sungai Kubang Rotan (downstream Sungai Baru) yang
telah disiapkan pada Oktober 2013 dengan kos RM13.9 Juta. Pakej
2 iaitu komponen projek Pembinaan Lencongan Sungai Baru dan
Menaiktaraf Sungai Anak Bukit dengan peruntukan diluluskan
sebanyak RM132 Juta. Projek ini masih dalam peringkat
pelaksanaan dan status kemajuan fizikal setakat 30 Ogos 2018

adalah 87 peratus.

Pakej 3 pula melibatkan komponen projek Menaiktaraf Sungai
Tanjung Pauh, Menaiktaraf Terusan Utama dan Terusan Utara Mada
serta Menaiktaraf Sungai Anak Bukit dengan kos sebanyak RM108
juta. Sehingga 30 Ogos 2018 telah mencapai kemajuan fizikal
80.67 peratus.



7. Pelaksanaan projek RTB ini dijangka bakal mengurangkan
kekerapan dan impak bencana banjir dari segi kehilangan nyawa
dan kerosakan harta benda di kawasan sekitar sungai Anak
Bukit, Bandaraya Alor Setar dan Bandar Jitra. Ini termasuk
mengurangkan kesan banjir terhadap kawasan penanaman padi
seluas 9000 hektar.

8. Pihak Kementerian Air, Tanah dan Sumber Asli (KATS) melalui
Jabatan Pengairan dan Saliran (JPS) dengan kerjasama Kerajaan
Negeri Kedah Darul Aman komited untuk mengambil langkah yang
perlu untuk terus melaksanakan projek ini yang dijangka siap

sepenuhnya pada akhir tahun 2020.

